
IT-TMIEN SENA                     IL-MALTI (L-ORAL)                              KARTA 2   
 

IL-KARTA TAL-GĦALLIEMA 

2A: Il-Qari Mgħajjat                                                                    2 minuti / 5 marki 

L-eżaminatur jagħżel biċċa mis-silta u jistieden lill-istudent/a j/taqraha. 

Is-silta: IT-TURIŻMU 

Is-servizz tat-turiżmu huwa ferm differenti minn dak tal-pulizija, tal-għalliema, u    

tat-tobba. Ix-xogħol ta’ dawn in-nies huma biss jistgħu jagħmluh għax huma 

mħarrġin fih. Imma tat-turiżmu huwa servizz li għandna nagħtuh aħna lkoll. Kull 

wieħed u waħda minna nistgħu nagħtu dan is-servizz kważi l-ħin kollu. Irridu niftakru 

li t-turist huwa l-mistieden tagħna. Huwa jonfoq il-flus kemm idum hawn u aħna lkoll 

ingawdu kemm dan idum f’pajjiżna. Għalhekk għandna nieħdu ħsiebu u noffrulu        

l-aħjar servizz. 

Li nibżgħu għal dak li huwa parti minn wirt artna huwa dmir tagħna. Iżda nkunu wkoll 

qed inħajru barranin jiġu Malta biex igawduh huma wkoll. Li nżommu t-toroq,           

il-widien, u x-xtajtiet indaf huwa dmir tagħna. Il-barranin ma jħobbux jaraw ħmieġ u 

mbarazz għax ma jerġgħux jiġu. U jekk ma jiġux hawn, ibatu eluf ta’ familji li 

jiddependu mit-turisti. It-turiżmu huwa wieħed mill-kolonni tal-ekonomija Maltija. 

Hemm nies li huma mħarrġa apposta fix-xogħol tat-turiżmu fosthom il-lukandiera,    

il-wejters u l-gwidi. Imbagħad hemm nies oħra li huma involuti direttament f’dan     

ix-xogħol iżda li m’għandhom l-ebda taħriġ. Dawn jinkludu s-sewwieqa tal-karozzi   

tal-linja u tat-taxis, kif ukoll il-bejjiegħa fil-ħwienet. Dawn iridu jkunu jafu kif imorru 

man-nies, kemm Maltin u l-iżjed mal-barranin, jekk tassew iridu ma jitilfux ħobżhom. 

Il-kelmiet “Jekk jogħġbok” u “Grazzi” hemm bżonn li jintużaw iktar spiss, anki 

bejnietna. 

(Silta addattata minn Kullana għat-Tfal – Is-Servizzi, Adattatament ta’ Tony C. Cutajar) 

2B: Wieġeb il-mistoqsijiet kollha.                                              4 minuti / 5 marki 

L-għalliema huma mistennija jistaqsu dawn il-mistoqsijiet dwar is-silta. Taħt 

kull mistoqsija jidhru xi tweġibiet ta’ gwida għall-għalliema iżda aċċetta 

tweġibiet oħra li jagħmlu sens. 

1. X’messaġġ irid iwassal l-awtur b’dan l-artiklu? 

Irid juri kemm it-turiżmu hu importanti għall-ekonomija ta’ pajjiżna. 

2. Skont dak li qrajt fl-ewwel paragrafu, x’għandhom komuni x-xogħlijiet ta’ pulizija, 

għalliem u tabib? 

Dawn ix-xogħlijiet, il-pulizija, l-għalliem u t-tabib biss jistgħu jagħmluhom għax huma biss 

tħarrġu fihom. 

3. Semmi xogħol li hu mħarreġ apposta biex jagħti servizz lit-turist u xogħol ieħor li 

għalkemm marbut direttament mat-turiżmu, ma jingħata ebda taħriġ fih. 

(a) lukandier/wejter/gwida  (b) xufier tal-linja / sewwieq ta’ taxi / bejjiegħ 

4. Għaliex huwa d-dmir tagħna lkoll li nżommu pajjiżna nadif? 

Għax l-ambjent hu wirt artna u jekk inżommuh nadif inkunu qed inħajru lit-turisti biex jiġu 

pajjiżna jgawduh magħna. 

5. X’tifhem bis-sentenza: “It-turiżmu huwa wieħed mill-kolonni tal-ekonomija 

Maltija”? 

L-industrija tat-turiżmu hija importanti ħafna għal pajjiżna għax fit-turiżmu jaħdmu ħafna 

nies u t-turisti jħallu ħafna flus fl-ekonomija. 

 

2Ċ: It-Taħdit: Diskussjoni dwar Tema                                       4 minuti / 5 marki 

X’jista’ jsir biex inħajru aktar turisti jiġu f’pajjiżna?  

L-għalliema huma mistennija jistiednu lill-istudenti jagħmlu taħdita fuq       

is-suġġett. Jistgħu jintużaw dawn il-punti biex jgħinu lill-istudenti fl-iżvilupp 

tat-taħdita. 

• Minn fejn taħseb li jiġu l-aktar turisti f’Malta? Għaliex taħseb li jagħżlu lil pajjiżna? 

• X’jista’ jagħmel il-pajjiż biex iħajjar aktar turisiti jżuruna? X’tista’ tagħmel int bħala ċittadin? 

• Kif nistgħu nirreklamaw lil pajjiżna bħala destinazzjoni turistika? 


